
Maandag 

Rom. 10: 4 – 13; 1: 17; Deut. 30: 11 – 14. Ex. 32: 1 – 6; Ps. 106: 20 Hos. 6: 2 Teks: 

Rom. 10: 8 “Naby jou is die woord, in jou mond en in jou hart." Tema: 

"Christus laat ons met Hom as Here leef. Ons laat Hom nie in ons leef nie." Leef ons 

met God of leef ons al nader en nader aan God? Paulus maak in Rom. 10 ŉ 

aanhaling uit Ex. 30 waar Moses vir Israel wys dat God se gebod altyd naby hulle is. 

Die rede hiervoor is omdat hulle leef in die magtige teenwoordigheid van die 

lewende God. Omdat God só sáám met hulle is, kan hulle God se wil ken, daaroor 

praat en daarvolgens lewe. Hulle kry nie van Moses menslike geestelike voorskrifte 

en regulasies nie. God wie bý hulle teenwoordig is, gee self sy wil as God binne in 

hul hart en verstand as sy wet. God is met ons en daarom is sy Woord in ons hart en 

verstand! Paulus kondig aan dat dit Christus is wie God só met ons is. Hy is die 

lewende en teenwoordige Here met ons en daarom is sy Woord in ons hart en in ons 

mond. Ons vertrou Hom wie ons saam met Hom laat leef en praat oor Hom wie by 

ons is. Hierdie aankondiging is die hoogtepunt van die verduideliking van die 

aankondiging in Romeine 1: 17 “Want daarin word geopenbaar dat God se 

geregtigheid geheel en al op geloof berus, soos daar geskrywe staan: “Wie op grond 

van geloof geregverdig word, sal leef.” (Direkte Afrikaanse vertaling) Hierdie 

uitdrukking “sal leef” beteken ons sal met God in sy verbondsliefde en verbondstrou 

leef. In die profete word die Here se teenwoordigheid in sy verbondsliefde beskryf as 

“die magtige teenwoordigheid van God.” God se magtige teenwoordigheid as die 

lewende God beteken Hy is die Skepper wat die hele kosmos bestuur, onderhou, en 

alles daarin laat gebeur en dit so laat gebeur dat Hy daardeur sy kinders versorg en 

bewaar soos dit in Psalm 106: 8 – 10 besing word: God se magtige teenwoordigheid 

beteken dat Hy die Rietsee as sy skepping aanspreek, dit droogmaak vir Israel om 

op deur te gaan en dit weer waters maak wat die Egiptenare verswelg. Preek 

beskikbaar op Google by ngkerklevubu.co.za. Ds. Petrus.  

  

Dinsdag 

Rom. 10: 4 – 13; 1: 17; Deut. 30: 11 – 14. Ex. 32: 1 – 6; Ps. 106: 20; Hos. 6: 2. Teks: 

Rom. 10: 8: “Naby jou is die woord, in jou mond en in jou hart." Tema: 'Christus laat 

ons met Hom as Here leef. Ons laat Hom nie in ons leef nie.' Ons kan nét in God se 

magtige teenwoordigheid met Hom as God binne sy skepping leef, wanneer ons vir 

Hom reg is en volgens sy wil, reg lewe! Geen mens wie nié vir God reg is nie en nié 

vir Hom volgens sy wet reg leef nie, kan in sy magtige teenwoordigheid as die 

Lewende God, leef. Dit is die samevatting van die inhoud van ons redding deur 

Christus in Rom 1: 17 wat in Rom 10 finaal só gestel word: Christus maak ons en 

ons lewe reg sodat ons met God in sy magtige teenwoordigheid kan leef: “Christus is 

tog die einde van die wet tot geregtigheid van elkeen wat glo.” (1953 Vertaling) Ons 

ís reg en God láát ons lewe vir Hom reg wees, deur ons IN TE SLUIT en te LAAT 

DEEL in wie Jesus as mens in ons plek vir ons is. Wie Christus ís, en wat Hy in sy 

lyding en opstanding vír en mét ons dóén, ÍS die magtige dade van die Lewende 

God! Christus laat ons deur die magtige dade van sy lyding en opstanding, leef IN 

DIE  MAGTIGE TEENWOORDIGHEID van God, soos dit al in Hosea openbaar is: 



“Hy sal ons na twee dae ŉ nuwe lewe laat begin. Hy sal ons op die derde dag weer 

krag gee sodat ons in sy teenwoordigheid kan leef. (Hosea 6: 3) Met sy opstanding 

uit die dood op die derde dag is Christus God wie met ons is en ons lewe vir Hom 

reg maak en reg laat wees deur sy magtige dade. Daarom kan God nooit vir ons 

gelowiges ŉ ver God wees nie. Ons vertrou en bely ons vertroue in Hom wie mét ons 

is in sy magtige teenwoordigheid as die Lewende God. Preek beskikbaar op Google 

by ngkerklevubu.co.za Ds. Petrus 

 

Woensdag 

Rom. 10: 4 – 13; 1: 17; Deut. 30: 11 – 14. Ex. 32: 1 – 6; Ps. 106: 20; Hos. 6: 2. Teks: 

Rom. 10: 8: “Naby jou is die woord, in jou mond en in jou hart." Tema: 'Christus laat 

ons met Hom as Here leef. Ons laat Hom nie in ons leef nie.' By die berg Horeb was 

die goue kalf vir Israel ŉ god wat baie nader aan hulle was as God in sy magtige 

teenwoordigheid met hulle. Hulle sê vir Aäron: “Kom maak vir ons ŉ god dat hy ons 

kan lei. Hierdie man Moses het ons nou wel uit Egipte laat wegtrek, maar ons weet 

nie wat van hom geword het nie.” - Ex. 32:1 Hulle verklaar dat God saam met Moses 

weg is en dat hulle God naby hulle wil hê! “Moses het ons weg laat trek uit Egipte 

maar nou gelos. Nou is ons godloos. Ons soek ŉ god wat ons kan lei” Ps. 106: 20 

beskryf hulle magsverklaring só: “Hulle het die magtige teenwoordigheid van God 

verruil vir ŉ beeld van ŉ bees wat gras vreet.” (vers 19) God in sy magtige 

teenwoordigheid as die Lewende God is vir húlle , volgens húlle eie ervaring, nie 

meer by hulle nie. Die goue kalf is hoe God nou naby is - so glo hulle. In afgodsdiens 

is afgode naby-gode, maar die Skepper en Here van die skepping is ŉ God te ver, te 

hoog, te diep en onbereikbaar ver vir mense! In Deut. 30: 11 – 14 spreek Moses 

hierdie afgodsmentaliteit aan. Die sleutelwoorde wat vandag hiervoor gebruik word, 

is “ervaring” en “belewenis.” Hulle ervaar en beleef die goue kalf as ŉ naby-god. Die 

goue kalf is god binne in hulle. Dit is hoe "God" as ŉ naby-god hulle binne in hul 

harte, gedagtes, siel en gees "God" vir hulself opmaak, ervaar en beleef. Hierdie 

opgemaakte god binne mense is hulle naby god. Met hierdie opgemaakte god binne 

mense maak hulle die magtige teenwoordigheid van die LEWENDE GOD vir hulself 

– afwesig, ver en onbereikbaar. Die Here Jesus wie in sy magtige dade self God met 

ons teenwoordig ís, verklaar hulle as ŉ afwesige "God". Hy is net so ver weg as wat 

Moses vir die Israeliete by Horeb was. Preek beskikbaar op Google 

by ngkerklevubu.co.za Ds. Petrus. 

 

Donderdag 

Rom. 10: 4 – 13; 1: 17; Deut. 30: 11 – 14. Ex. 32: 1 – 6; Ps. 106: 20 Hos. 6: 2 Teks: 

Rom. 10: 8 “Naby jou is die woord, in jou mond en in jou hart." Tema: 'Christus laat 

ons met Hom as Here leef. Ons laat Hom nie in ons leef nie.' Hoe naby het die 

Israeliete die goue kalf as god ervaar en beleef? Dit word só beskryf: hulle het offers 

gebring, gesit en geëet en gedrink, en opgestaan om te speel! (19530 vertaling) of te 

wel “losbandig te kere gegaan." (1983 vertaling) Die vertaling “losbandig te kere 

gaan” kan verkeerdelik die indruk van sedeloosheid ter wille van sedeloosheid skep. 

Hierdie “opstaan en speel” is ŉ beskrywing van afgods-etes. Hulle het kos en drank 



eers as offers gewy aan ŉ god. Dán het hulle dit as offerkos en drank, geëet en 

gedrink saam met hulle god in ŉ godemaaltyd. Hierdie godsmaal was die viering van 

hul eenheid met die krag, mag en lewe van hul god waarmee hul in die offers een 

geword het. Daarna het hulle opgestaan en gespeel. Die woord ”speel” is ŉ 

Hebreeuse eufemisme vir geslagtelike verkeer, regte seks met regte mense om 

saam in hul seksualiteit hierdie godsdienstige intimiteit met mekaar, die goddelike 

krag en mag van hul god, te beleef. Hierdie godsdienstige seks was die viering van 

hoe naby, hoe intiem hulle met hulle god is – een in sy krag, mag, lewe en naam as 

jou eie. Met kos, drank en seks, intiem persoonlik met die god in jou wat jy vir jouself 

opgemaak het! So naby het hulle die god wat hul opgemaak het, ervaar en beleef: 

intiem persoonlik diep binne in hulle! Hierdie intiem persoonlike ervarings en 

belewenisse van die god in hulle, wie hulle vir hulself opmaak binne hulle en met 

beelde uitbeeld, kon die God wat hulle uit Egipte gelei het, nie vir hulle gee nie. Dit 

moet ons duidelik sien! Nié één van die besondere oomblikke van God se 

teenwoordige sorg, liefde en trou was vir hulle ŉ soos hiérdie spesiale ervaring en 

belewenis met die goue kalf gewees nie. Preek beskikbaar op Google 

by ngkerklevubu.co.za Ds. Petrus  

 

Vrydag 

Rom. 10: 4 – 13; 1: 17; Deut. 30: 11 – 14. Ex. 32: 1 – 6; Ps. 106: 20 Hos. 6: 2 Teks: 

Rom. 10: 8: “Naby jou is die woord, in jou mond en in jou hart." Tema: 'Christus laat 

ons met Hom as Here leef. Ons laat Hom nie in ons leef nie.' Met hierdie intiem 

persoonlike ervaring van ŉ opgemaakte god binne-in hulle self, misken en ontken 

hulle al die besondere dade en oomblikke van God in sy magtige teenwoordigheid. 

Die ervaring van hul god bínne hulle is meer besonders as die lewe mét God. Seker 

die beste beskrywing van wat alles geestelikes met God doen, kry jy in die optrede 

van Aaron. Toe hy hoor dat die Israeliete God ontken, misken en minag met die god 

wat hulle binne-in hul self opgemaak het, verklaar hy: “Môre is daar ŉ fees vir die 

Here.” (Ex. 32: 5) Aaron gee aan die goue kalf die Naam “Jahweh.” Dit is hoe God 

vir Moses in Ex. 3: 14 en 15 sê hulle hom moet aanroep. Met die woorde: “Ek is”. Dis 

wat “Jahweh” beteken. Daarmee het God vir Moses gesê dat Hy nie soos afgode ŉ 

noemnaam het nie. Mense kan Hom nie met ŉ noemnaam aanspreek, met Hom 

identifiseer nie. Hy is wie Hý is en doen wat Hý doen uit Homself, deur Homself en 

tot Homself! Hy is wie Hy is. Aaron maak van God se Naam ŉ noemnaam vir die 

afgod van die volk. Hulle goue kalf se naam is nou “Jahweh.” Daarom mag die volk 

nou verklaar: “Hier is jou God wat jou uit Egipte gelei het ”, want hierdie afgod se 

naam is nou ”Jahweh.” Hierdie nuwe “Jahweh” is nou die God met wie hulle intieme 

persoonlike godservaring kan beleef waarin hulle een is met sy goddelike krag, mag, 

lewe en naam, met offerfeeste waarin hulle godsmaaltye hou en opstaan en 

godsdienstig intiem met mekaar is. Die Here wat hulle in sy magtige 

teenwoordigheid laat leef in sy troue liefde, wie hulle met magtige dade uit Egipte 

verlos het, Jahweh, is vervang met die kalf net soos Aaron Moses vervang. Preek 

beskikbaar op Google by ngkerklevubu.co.za Ds. Petrus 

Saterdag ekstra 



Rom. 10: 4 – 13; 1: 17; Deut. 30: 11 – 14. Ex. 32: 1 – 6; Ps. 106: 20 Hos. 6: 2 Teks: 

Rom. 10: 8: “Naby jou is die woord, in jou mond en in jou hart." Tema: 'Christus laat 

ons met Hom as Here leef. Ons laat Hom nie in ons leef nie.' Ons leef saam met die 

Here Jesus Christus wie God met ons is, in sy magtige teenwoordigheid as die 

Lewende Here. Ons leef nie al hoe nader aan ŉ god binne-in ons vir wie sekere 

predikante, priesters en pastore die noemnaam “Jesus” voor gee, nie. Jesus 

Christus is God met ons wat ons deur sy eie lyding, kruisiging en dood, reg maak en 

reg laat wees sodat ons met hom in sy magtige teenwoordigheid as God kan leef. 

Die geestelikes verklaar vandag dat ons lewe met Christus is ŉ lewe wat nie naby 

genoeg aan God is nie. Jy moet nóg nader aan God kom met intiem persoonlike 

ervarings van ŉ god binne-in jou. So maak hulle alle aanbidding van die Here net 

geestelike oefeninge om deel van die mag, die krag en lewe van die god binne jou te 

word. En al hierdie geestelike oefening om al nader en nader aan, al dieper en 

dieper in die kalf-binne-in-jou weg te sak, is hoe jy die magtige teenwoordigheid van 

die Here Jesus Christus verruil vir ŉ beeld van ŉ bees wat gras vreet! Vir ŉ dooie 

godsbeeld binne-in jou wat net ŉ god kan wees wanneer jý hom met spesiale 

ervarings en belewenisse ŉ lewende god maak. Want hierdie Jesus wie in jou 

opgemaak is, is net so dood soos ŉ dooie beeld van ŉ bees (die goue kalf) wat gras 

vreet. Die god wat binne-in ons moet inkom om ŉ god binne in ons te word, is nie die 

Here Jesus nie, al noem geestelikes hierdie afgod in ons eie hart en gedagtes en 

gees, “Jahweh” of “Jesus”. Hulle gee maar net die Naam "Jesus" aan hierdie afgod 

wat hulle binne in ons opmaak! Ons glo en leef mét die Here Jesus Christus in sy 

magtige teenwoordigheid as die Here. Preek beskikbaar op Google 

by ngkerklevuvu.co.za Ds. Petrus. 


